
Umsögn við tillögu til þingsályktunar um áætlun um vernd og orkunýtingu landsvæða,
332. mál

Ungir umhverfissinnar gleðjast yfir þvÍ að tekið sé fram að sjálfbær þróun verði höfð að 
leiðarljósi við vernd og nýtingu landsvæða samkvæmt þessari áætlun. Hins vegar viljum við 
benda á að skoða þarf vandlega hvað fyrirbærið sjálfbærni felur í sér í raun og veru og er 
mikilvægt að orðinu fylgi alvara í verki.

Þrátt fyrir að UU setji sig ekki upp á móti þeirri flokkun sem kemur úr faglegu mati faghóps 
Rammaáætlunar á þessu stigi viljum við benda á nokkur atriði sem okkur finnst brýnt að 
koma til skila til stjórnvalda varðandi umræðu og ákvarðanatöku í þessum málum.

Aukið samtal og gagnsæi

Að undanförnu hefur almenn umræða um orkumál og orkuskipti einkennst af 
upplýsingaóreiðu og pólaríseringu. Margir aðilar með ólíkar skoðanir hafa tekist á sem 
andstæðingar og fleygt fram alls kyns upplýsingum úr ýmsum áttum án útskýringa. Erfitt er 
fyrir almenning að finna uppruna þessara upplýsinga og hvað liggur að baki þeim 
fullyrðingum sem er haldið fram Ólíkar sviðsmyndir og ályktanir við gerð greininga, t.d. á 
orkuþörf, gera það að verkum að samanburður milli ólíkra staðhæfinga er nánast 
ómögulegur þeim sem ekki þekkja þennan heim að innan sem utan.

Hlutverk stjórnvalda Í þessu samhengi verður seint vanmetið. Þau eiga að skapa vettvang 
fyrir upplýsta og gagnsæja umræðu sem auðveldar aðgengi almennings að þessum flóknu 
upplýsingum. Það gagnast engum að andstæðingar takist stöðugt á í fjölmiðlum heldur 
þurfa stjórnvöld að spila það leiðtogahlutverk að koma saman aðilum úr ólíkum áttum 
samfélagsins og auðvelda heilbrigða og gagnrýna umræðu til að auka skilning allra hliða. 
Það er það sem fær umræðuna til að mjakast áfram og það sem gagnast samfélaginu í raun 
og veru. Einnig þurfa stjórnvöld að taka sig verulega á varðandi gagnsæi og upplýsingagjöf 
til að auðvelda upplýsta og heilbrigða umræðu í samfélaginu um þessi mál.

Endurskoðun lifnaðarhátta

Að undanförnu hafa Ungir umhverfissinnar verið að kafa djúpt í gögn, eiga samræður við 
hagaðila, og ræða sín á milli til að getað mótað stefnu félagsins í orkumálum á upplýstan og 
gagnrýnan hátt. Við höfum rekið okkur á hve ólíkar forsendur og ályktanir liggja að baki 
margra þeirra sviðsmynda sem tekist hefur verið á um í almennri umræðu. Okkur fannst 
sérstaklega merkilegt og mikilvægt að draga fram í dagsljósið hversu fáar þessara 
sviðsmynda byggja á því að við sem samfélag munum fara í gagngera endurskoðun á 
lifnaðarháttumokkar eða hvað við sem þjóð nýtum orkuna okkar í. Margar sviðsmyndir sem 
notast er við gera einfaldlega ráð fyrir því að Íslendingar ætli sér ekki að breyta 
neysluháttum, ferðavenjum, framleiðslu, nýtingu eða öðrum þáttum sem nauðsynlegt er að 
breyta til að draga úr orkuþörf, auðlindasóun og losungróðurhúsalofttegunda.

Þetta hefur verið stór galli í umræðunni til þessa og er brýnt að unnar verði frekari 
sviðsmyndir sem gera ráð fyrir breyttum neysluvenjum, breyttu hugarfari og betri 
forgangsröðun orkunotkunnar. Slíkt er nauðsynlegt ekki einungis til að fara sparlega með 
dýrmætu orkuna okkar heldur einnig til að sporna við öðrum umhverfisvandamálum sem við 
stöndum frammi fyrir.

Að lokum

Náttúran á ávallt að njóta vafans. Þetta er hugarfar sem við þurfum öll að temja okkur. 
Samfélag okkar og tilvera byggir á heilbrigðri náttúru og þurfum við að varðveita hana eins 
best og við getum. Umræða okkar hér á landi um orkumál þarf að byggjast á aðgengilegum 
upplýsingum og gagnrýnni hugsun sem hefur mikilvægi náttúrunnar að leiðarljósi og þurfa 
stjórnvöld að taka sig á í því að stuðla að slíkri umræðu og ákvarðanatöku.

Fyrir hönd Ungra umhverfissinna,

Finnur Ricart Andrason, 
Loftslagsfulltrúi

